
Ontdek ŉ nuwe lewe deur verandering van denke!
Liturgie

Votum en Groetseën

Ps 89:1,3 (bl. 444)

Geloofsbelydenis

Wet

Ps 130:2,3 (bl. 635)

Gebed

Leerstellig HK So 1

Ps 67:1,2 (bl. 67:1,2) 

Belydenis van geloof

Ps. 20:1,4 (bl. 90) 

Skriflesing en prediking

Gebed

Liefdegawe

Sb 8-1:1,2

Seëngroet

Skets

Teks: Romeine 12:2

Ons denke bepaal ons lewe.  As ons bv. gedurigdeur negatiewe dinge dink, word ons negatief en depressief.  Daarom dat ons oor ons denke moet waak.

Moenie met die wêreld gelyk word nie

Een van die strikke waarin ons kan trap wanneer ons nie oor ons denke waak nie, is wanneer ons ons laat beïnvloed deur die dinge van die wêreld.  Dan begin ons dink soos die mense rondom ons.  Ons begin selfs optree soos die wêreld van ons verwag.  Die wêreld giet ons dan in ŉ wêreldgelykvormige gietvorm.  Ons lyk dan net soos mense wat die Here nie ken nie.  Dit mag nie!

Laat God jou verander deur jou denke te vernuwe!

Wanneer ons kinders van die Here word, begin ons deur ander oë na die wêreld kyk.  Ons moet begin om anders as die mense van die wêreld te dink.  God help ons hierin deur ons denke ŉ metamorfose (verandering) te laat ondergaan.  Hierdie metamorfose kom wanneer ons daarop fokus om te dink volgens die lyne wat die Here in sy Woord openbaar.  Deur sy Gees bou  God hierdie denke van ons om sodat ons nou anders as die wêreld dink.  Ons raak positief en hoopvol omdat ons weet God regeer.  Ons ontdek ŉ nuwe lewe!

Preek
Broers en Susters
Vanoggend se preek handel oor ŉ saak waarmee elkeen van ons baie sukkel.  
· Ek sukkel daarmee.  
· Ek weet jy sukkel daarmee.  
· Elkeen van ons sukkel daarmee!
Om hierdie saak te kan verstaan, moet ons begin by dit wat ons netnou uit die Heidelbergse Kategismus (H.K.)  gehoor het.  In Sondag 1 bely ons dat ons met liggaam en siel, in lewe en in sterwe aan Jesus Christus behoort.  Hy het ons van die heerskappy van die duiwel verlos en ons kinders van die Vader gemaak...
Hierdie is ŉ pragtige saak om te glo en te bely, máár  
· alhoewel ons daarvan oortuig is en dit glo, 
· en alhoewel ons (wat belydende lidmate is) ook daaroor belydenis van geloof afgelê het, 
moet ons tog tot ons skaamte erken: ons sien nie elke oomblik van elke dag die belewenis van hierdie belydenis in ons lewe nie!  Dit is asof ons lewens nie regtig deur hierdie belydenis beïnvloed word nie.  Ons doen en ervaar nie wat ons sê ons glo nie!
Daar is ŉ teenstrydigheid (ŉ paradoks) in ons lewens: ons sê ons behoort aan die Here, maar kyk ons na ons lewens dan lyk dit asof ons regtig glo dat ons aan die Here behoort nie.  
Paulus was van hierdie probleem bewus.  Nadat hy in hoofstukke 1-11 van sy brief aan die Romeine verduidelik het hoe dit gebeur het dat ons kinders van die Here word, kom hy nou in hoofstuk 12 en gee hy praktiese opdragte oor hoe ons as kinders van die Here moet lewe.  In vers 2 gee hy ŉ spesifieke opdrag wat die basis lê oor hoe ons waarlik ons geloofsbelydenis kan uitleef.  
Hierdie spesifieke opdrag val in twee dele uiteen:
· Eers sê hy: “Moenie aan die sondige wêreld gelyk word nie,”
· en daarna sê hy: “laat God julle verander deur julle denke te vernuwe.”
Hierdie twee opdragte wat eintlik een opdrag is, is nie maklik om uit te voer nie.  Tog, God gee hierdie opdragte en al is dit vir ons baie moeilik, móét ons dit uitvoer. Hy sal ons immers ook nie ŉ opdrag gee as ons dit nie kan uitvoer nie.  Voer ons egter hierdie opdrag van die Here uit, dan ontdek ons dat daar waarlik ŉ heerlike, nuwe manier van lewe voor ons oopgaan.

Die eerste deel van hierdie opdrag van die Here in Romeine 12:2 is: 

“Julle moenie aan die sondige wêreld gelyk word nie.”
Geliefdes, hierdie deel van die opdrag klink op die oor af maklik: ons moet nie soos die wêreld wees nie!  Begin ons nadink hieroor, dan kom ons agter dat dit nie so maklik is nie.  

Eers word gesê ons moenie gelyk word aan die wêreld nie. Wat beteken dit om gelyk te word aan iets?
Wanneer jy iets maak wat gelyk aan iets anders is, dan maak jy iets wat soos die ander ding lyk.  Jy maak ŉ kopie van die oorspronklike ding.  Byvoorbeeld, jy wil ŉ kopie van ŉ bladsy maak.  Om dit te doen, vat jy ŉ bladsy en sit dit in ŉ fotostaatmasjien.  Jy maak daarvan ŉ kopie.  Hoe beter die fotostaatmasjien is, hoe meer gaan die kopie na die oorspronklike papier lyk.  Met die beste fotostaatmasjiene kan jy nie eers die verskil sien nie.
Nou sê ons teks vir ons: ons moenie soos die wêreld word nie.  Wat is hierdie wêreld waaraan ons nie gelyk moet word nie?
Die begrip wêreld verwys nie in ons teks na wat ons as die aarde (die planeet waarop ons woon) ken nie.  Nee, die begrip wêreld verwys na die menslike samelewing.  
· Dit verwys na die manier waarop die menslike samelewing dink, redeneer en optree.  
· Dit verwys na die manier waarop die mensdom lewe, oor die lewensbestaan nadink en redeneer.
· Dit verwys na dit wat die meeste mense as belangrik beskou en nastreef.

Nou sê ons teks vir ons dat Christene (kinders van die Here, ons) nie soos ander mense in die wêreld is nie.  

· Ons moet nie meer dink, redeneer en optree soos die ander mense in die wêreld nie.
· Ons moet anders leef en oor die lewe nadink en redeneer.

· Ons beskou ander waardes as die mens rondom ons as belangrik.  Ons streef ander waardes na.

Gemeente, hierdie is nie ŉ maklike opdrag wat die Here vir ons gee nie.  Hierdie is ŉ bitter moeilike opdrag, want alhoewel ons nie soos die res van die wêreld moet wees nie, is ons steeds in die wêreld.  
· En die wêreld het ŉ invloed op ons wat maak dat ons soos die wêreld wil wees.  
· Die wêreld het ŉ invloed op ons wat ons maar kopieë van die wêreld maak.
Hoe baiekeer tree ons nie ook maar op soos die mense wat die Here nie ken nie.  
· Ons word kwaad vir ander.  
· Ons raak swaarmoedig en negatief.  
· Ons doen dinge wat nie reg is nie.  
Ja, kom ons wees eerlik: baiekeer kan ons nie die verskil tussen ons as Christene en die ongelowige mense rondom ons sien nie.  Ons is net soos die ongelowiges rond ons.  Ons is ook maar kopieë van die mense rondom ons.
Alhoewel Paulus die opdrag in Romeine 12:2 gee dat ons nie soos die wêreld moet wees nie, was hy daarvan bewus dat hierdie nie ŉ maklike opdrag was nie.  Hyself het ook gesukkel om anders as die wêreld te wees.  Net vroeër in die Romeine brief (in hoofstuk 7) skryf hy: “9﻿Die goeie wat ek wil doen, doen ek nie, maar die slegte wat ek nie wil doen nie, dit doen ek.”
Dit is asof daar binne ons twee mense is.  Die Heidelbergse Kategismus praat ook in Sondag 33 van twee mense binne ons:  die ou en die nuwe mens.
· Die ou mens is daardie deel van ons lewe wat lyk soos die mense wat God nie ken nie.  Dit is daardie deel van ons lewe wat wil leef asof God nie bestaan nie.  Dit is die vuil, sonde-besoedelde mens wat ŉ kopie van die sondige wêreld is – daardie deel van ons wat dink en redeneer en optree soos al die ander mense in die wêreld.
In Romeine 12:2 leer ons oor hierdie vuil, sonde-besoedelde ou mens wat ŉ kopie van die wêreld is en binne ons leef –  ons leer dat ons nie hierdie mens binne ons moet duld nie.  Ons mag nie aan die wêreld gelyk word nie.  Nee, ons moet hierdie ou mens afsterf en die nuwe mens binne ons laat opstaan.
· Die nuwe mens is daardie strewe wat ons binne ons het om voluit en met vreugde as nuwe mense van God te lewe.  Dit is daardie mens binne ons wat op ŉ ander manier dink en redeneer en optree as die mense wat God nie ken nie.
Hierdie opdrag om die ou mens af te sterf en die nuwe mens te laat opstaan, is nie maklik nie.  Dit is bitter moeilik.  Maar genadiglik leer Romeine 12:2 ons ook hoe ons dit kan doen.  Ons kan die ou mens afsterf en die nuwe mens binne ons laat opstaan deur 

God ons te laat verander deur ons denke te vernuwe
Geliefdes, let op! God doen die werk.  Hy verander ons.  En die manier waarop Hy ons verander is deur ons denke te vernuwe.
Die woordjie in die oorspronklike taal wat sê wat God met ons doen (ons “verander”), is ŉ interessante woord.  Dit is dieselfde woord wat beskryf hoe ŉ lelike ruspe  in ŉ pragtige skoenlapper verander. 

· Deur metamorfose verander die onaantreklike ruspe in die mooiste skoenlapper.  

· Deur metamorfose verander ons van vuil, sonde-besoedelde ou mense, in skoon, heilige nuwe mense.
God bewerk hierdie metamorfose in ons lewens.  Die wyse waarop Hy hierdie metamorfose bewerk, is deurdat Hy volgens die 1983-Vertaling ons “denke” en volgens die 1953-Vertaling ons “gemoed” vernuwe.  Wat is hierdie “denke” of “gemoed”?  
Die begrip in die oorspronklike taal wat ons met “denke” of “gemoed” vertaal, dui op ons intellek.  Ons intellek is ons verstand – daardie vermoë van ons om te dink en te redeneer.
Hoe metamorfoseer ons dus van ou, sondaarmense na nuwe, godtoegewyde mense?  
Ons verander deurdat ons anders begin dink en redeneer.  
· Ons dink en redeneer nie meer soos die mense van die wêreld nie.  
· Ons dink en redeneer nou soos mense wat God ken en in ŉ lewende verhouding met Hom staan!  

As ons waarlik ernstig is om kinders van die Here te wees, kan ons nie meer dink en redeneer soos wat ons altyd gedink en redeneer het nie.  Ons moet anders begin dink en redeneer.
Maar, ons kan ons nie self leer om anders te dink en te redeneer as wat ons vroeër gedoen het toe ons nog ver van God geleef het nie.  Ons kan ons nie self verander nie, net God kan ons verander.

God verander ons deur die werking van die Heilige Gees in ons lewens.  God verander ons deur sy Gees, maar ons kan die Gees bystaan in die verandering van ons denke.  
Hoe doen ons dit?  Hoe staan ons die Gees by in die verandering van ons denke?
Geliefdes, ons moet begin dink en redeneer volgens die wil van die Here en nie die wil van die wêreld nie.  Hoe leer ons die wil van die Here, sodat ons daarvolgens kan begin redeneer?
Ons leer die wil van die Here deur twee maniere ken.  Deur die Woord en deur gebed.
· In die eerste plek moet ons daarop toespits om God se Woord te ken.  Ons moet moeite doen om stil te word en te hoor wat God vir ons sê.  
Om jou manier van dink te verander moet jy daarom in die eerste plek kwaliteit tyd met God se Woord deurbring. 
· Doen moeite met eie Bybellees en Bybelstudie (eie-, gesin- en groepsbybelstudie).  
· Doen moeite om eredienste by te woon en te konsentreer op die prediking.  Moenie daarvan wegbly nie.  
· In die tweede plek leer ons God se wil ken deur gebed.  Wanneer ons bid, leer en help die Here ons om ons eie-wil en eie-denke te verloën.  
· Deur gebed leer en help die Here ons om ons gesindheid te verander.  
· Ons ontdek ons eie swakhede en foute en God help ons om ons gedagtes te vernuwe.
Gebed is dus baie belangrik vir die vernuwing van ons gedagtes.  Hierdie is ook hoekom die Bybel soveel klem plaas op die saak van gebed.  Telkemale kom die oproep in die Skrif:  “Volhard in gebed!”
· Maak daarom tyd om te bid.  
· Spandeer kwaliteit tyd aan jou gebedslewe.  Waak daarteen om bloot te bid voor jy moeg in die aand in die bed klim.  
· Konsentreer daarop om biddend deur elke dag te gaan.  So sal God jou gedagtes vernuwe.
Aansporing

Geliefdes, ons het vandag gehoor ons moet anders wees as die ander mense in die wêreld.  In die vorige twee weke het ons juis gehoor dat ons deur ons lewens God aan ander mense verkondig.  Ons kan nie God se sout en lig in die wêreld wees as ons net soos die mense in die wêreld is nie.
Streef daarom om nuwe mense vir die Here te wees.  Moenie soos die mense van die wêreld dink en redeneer nie.  Om te dink en redeneer soos die mense van hierdie wêreld is baie neerdrukkend.  Alles loop volgens hierdie denke uit op ŉ hopelose einde.
Ons wat volgens God se wil dink, sien dinge anders. Ons weet alles loop vir ons uit op ŉ eindelose hoop.  Ons kan alleen hierdie vooruitsig in ons denke hê wanneer die Heilige Gees die denke in ons wek.  
· Kom ons staan die Gees hierin by.  
· Kom ons volhard in Skrifstudie en gebed.  
So sal die Heilige Gees ons denke vernuwe.  Ons sal metamorfoseer van ou mense na nuwe mense.  En ons sal ŉ wonderbaarlike uitkyk op die volle lewe hê wat gebou is op ŉ eindelose hoop in ons Allerheerlikste God!
AMEN

